
10 клас

Мэты: замацаванне і абагульненне ведаў па творчасці Янкі Купалы і Якуба Коласа, пашырэнне літаратурнага кругагляду школьнікаў, развіццё лагічнага мыслення, умення працаваць у групах; выхаванне пачуцця гонару за знакамітых пісьменнікаў Беларусі.
                                                                     Дэвіз: Кнігі Коласа, Купалы 

                                                                                  Нас з маленства гадавалі.

                                                                     Эпіграфы: Хай святло навукі яснай

                                                                                            Заблішчыць, як сонца ўсход,

                                                                                            Няхай родным словам шчасна

                                                                                            Загаворыць наш народ.

                                                                                                                       Якуб Колас

                                                                       Мне мудрасці кніжнай не даў Бог пазнаці,

                                                                       Мой бацька не мог даць раскошаў такіх – 

                                                                       Наўчыўся я слоў беларускіх ад маці

                                                                       І дум беларускіх без школы і кніг.

                                                                                                                       Янка Купала
                                                                       Абсталяванне: партрэты Янкі Купалы,

                                                                        Якуба Коласа, Ф. Багушэвіча, З. Азгура,

                                                                        здымкі Акадэмічнага тэатра Імя Якуба 

                                                                        Коласа ў Віцебску і Музея Янкі Купалы

                                                                        ў Мінску, сустрэчы Якуба Коласа з дзе-

                                                                         дам Талашом, помніка Сымону і Ганне,

                                                                        кніга Якуба Коласа “Новая зямля” і “Сы-

                                                                       мон-музыка”, фотаілюстрацыя карціны

                                                                       З. Паўлоўскага “Янка Купала і Якуб Ко-

                                                                        лас гуляюць у шахматы ”.

Правілы правядзення конкурсу
  Клас дзеліцца на 4 каманды. Пераможцы 1-га і 2-га тураў прымаюць удзел у 3-ім туры. Адначасова ў гульні удзельнічаюць дзве каманды. Кожная каманда адказвае на блок з 4-х пытанняў. Каманда мае права “рызыкаваць2 – адказваць без падрыхтоўкі, тады яна атрымлівае 2 балы за правільны адказ. Калі каманда не жадае рызыкаваць, яна “гуляе” – мае 25 секунд на абмеркаванне адказу, у гэтым выпадку яна атрымае 1 бал за правільны адказ. Апрача таго, кожнай камандзе задаецца пытанне з “капелюша”.
Ход гульні

1-шы блок пытанняў

1. У сям’і Луцэвічаў адной мовай карысталіся, калі прымалі гасцей, а другой – калі гутарылі ў сям’і і з суседзямі. Назавіце гэтыя мовы. Чаму? (У сям’і захоўвалі шляхетныя традыцыі, таму размаўлялі на польскай мове, аз блізкімі людзьмі – па-беларуску.)

2. З якога твора Якуба Коласа ўзяты гэтыя радкі?

                                              Назад не прыйдзе хваля тая,

                                              Што з быстрай рэчкай уплывае…    (“Новая зямля”)

3. На сёння гэты верш Янкі Купалы перакладзены на 20 моў свету, ён жа і стаў дэбютам паэта.    (“Мужык”)

4. Успомніце радкамі з паэмы “Новая зямля”, колькі чалавек было ў сям’і Міхала.
                                              Сямейка, праўда, не малая:

                                              Чатыры хлопцы, тры дзяўчаці,

                                              Ды бацька з дзядзькам,

                                              Трэцця маці.             (10 чалавек)
2-гі блок пытанняў

1. Менавіта лета гэтага года было асабліва плённым у творчасці Янкі Купалы. Ён напісаў паэмы “Бандароўна”, “Магіла льва”, “Яна і я”, п’есы “Прымакі”, “Раскіданае гняздо”. Які гэта быў год?    (1913)
2. Назавіце сапраўднае імя Якуба Коласа. (Канстанцін Міхайлавіч Міцкевіч)

3. Гэты куточак Аршаншчыны стаў для Янкі Купалы родным. Тут, з 1935 да 1941 года ён штогод жыў на дачы. Скажыце, як называецца гэтая вёска. (Ляўкі)

4. Назавіце імя аўтара помніка Якубу Коласу ў Мінску.  (Заір Азгур)

Пытанні з капелюша

1. Першыя вершы Янка Купала стварыў па-польску. На роднай мове ён пачаў пісаць пасля знаёмства з кнігай “Дудка беларуская”. У капелюшы – партрэт аўтара гэтай кнігі. Хто гэта?  (Ф. Багушэвіч)

2. У капелюшы –  здымак установы, якая знаходзіцца ў Віцебску і звязана з іменем Якуба Коласа. Што гэта за ўстанова? (Дзяржаўны акадэмічны тэатр імя Якуба Коласа)
Тайм-аут

1-шы вучань.                               Наведванне дома Якуба Коласа
                                              Зноў асцярожна 

                                                                   па маўклівых сходах

                                              Заходжу ў яго дом. Стары кажух – 

                                              Як зборнік прыказак і прымавак дзівосных.

                                              Забіўшыся ў куток, стаяць валёнкі,

                                              Пра даўнія дарогі ўспамінаюць

                                              І дзівяцца, чаму пра іх забылі.

                                              Чарнее трубка тэлефонная, як шпак,

                                              На ворыве пісьмовага стала,

                                              Дзе недакончанага пісьма

                                              Чарнеюць першыя барозны.

                                              Неспадзявана, пэўна, госця-смерць

                                              Аклікнула яго. І ён адклаў пяро,

                                              З якім, як з цудадзейным талісманам,

                                              Непадуладны быў нікому.

                                              Адклаў пяро і на сустрэчу выйшаў.

                                              Нат дзеці не паспелі папярэдзіць.

                                              А можа, не пазналі, бо яна 

                                                                                  да кожнага

                                              З’яўляецца пад выглядам інакшым,

                                              З другой, загадкавай усмешкай на абліччы.

                                              І да яго магла прыйсці 

                                                                        сястрою медыцынскай,

                                               Суседкаю, прасіцелькаю нейкай
                                               Ці паэтэсай пачынаючай, якая

                                               Пачуць хацела свой прысуд ад Зеўса.

                                               Адклаў пяро… Нашто яго адклаў?!

                                                                                             Максім Танк

3-ці блок пытанняў
1. Назавіце сапраўднае імя Янкі Купалы. (Іван Дамінікавіч Луцэвіч)

2. Гэты твор Якуба Коласа называюць энцыклапедыяй жыцця беларускага сялянства канца 19 – пачатку 20 стагоддзяў. Што гэта за твор? (паэма “Новая зямля”)

3. Назавіце гераіню з твора Янкі Купалы, якую ён параўноўваў з маладой Беларуссю. ( Паўлінка)
4. Які твор Якуб Колас называў сваёй духоўнай біяграфіяй? ( паэма “Сымон-музыка”)
4-ты блок пытанняў                                                     

1. Калі настаўніца запыталася ў першакласнікаў, хто з іх ведае на памяць вершы, Юра Гагарын прачытаў перакладзены на рускую мову менавіта гэты верш Янкі Купалы. Якая яго назва?   (“Хлопчык і лётчык”)
2. Якім героям з паэмы Якуба коласа пастаўлены ў Мінску помнікі? (Сымону і Ганне з паэмы “Сымон-музыка”)

3. Якое дачыненне да Янкі Купалы маюць аўтары Янук з-пад Мінска, Вайдэльота, Левы, Нягутнік?    (гэта яго псеўданімы)

4. У Анатоля Вярцінскага ёсць радкі:

                                                     Зямля мая бой прымала

                                                     Ад стара да мала,

                                                     Ад стогадовага Талаша

                                                     Да Казея-малыша…

Што вы ведаеце пра Талаша, хто гэты чалавек?  (Гэта рэальны чалавек, герой аповесці Якуба Коласа “Дрыгва”, які ваяваў у час Вялікай Айчыннай вайны, калі яму было больш за 100 год.)

Пытанні з капелюша

1. У капелюшы знаходзіцца партрэт чалавека, які сказаў:”Паэзія Купалы – гэта квітнеючы і чароўны сад, дзе сабраны водар беларускай зямлі”.   (Якуб Колас)
2. У капелюшы знаходзіцца карціна, на якой Янка купала і Якуб Колас паказаны ў час гульні. Якая гэта гульня?   (Шахматы)

Тайм-аут
 2-гі вучань.                                             У Вязынцы
                                                Прыйшлші сябры ў Купалаўскі музей,

                                                Прыйшоў балгарын, і паляк, і чэх,

                                                І чуецца з расчыненых дзвярэй

                                                Іх ціхі гоман, іх шчаслівы смех…

                                                Прыйшлі паэты ў дом каля дубоў,

                                                Равеснікі сівыя песняра, – 

                                                І вершы, дзе да роднага любоў,

                                                Цікаўныя пачулі аж з двара.

                                                Прыйшлі малыя ў дом яго стары – 

                                                Запахлі кветкі – Янкавы сябры.

                                                                                          Е. Лось

5-ты блок пытанняў

1. Гэты верш лічыцца “гімнам беларускага народа”, а літоўскі паэт Людас Гіра назваў яго “ сапраўднай жамчужынай сусветнай паэзіі”. Гэты твор Янкі Купалы перакладзены на 87 моў свету, кампазітар Людамір Рагоўскі паклаў яго на музыку. Што гэта за верш?  ( “А хто там ідзе?”)

2.  Якую страву гатавалі хлопцы з дзядзькам Антосем у паэме “Новая зямля”? (Клёцкі з бярозавым сокам)

3. З якога верша Янкі Купалы радкі:

                                                 І ў белы дзень, і ў чорну ноч

                                                 Я ўсцяж раблю агледзіны,

                                                 Ці гэты скарб не збрыў дзе проч,

                                                 Ці трутнем ён не з’едзены?
                                                                                                      (“Спадчына”)

4. Кім па прафесіі быў Якуб Колас?    (Настаўнікам)

      6-ты блок пытанняў

  1. У аснове гэтай камедыі Янкі Купалы – сутыкненне дэмакратычнай моладзі з носьбітамі старога ладу жыцця. Прататыпамі герояў п’есы сталі шляхцюкі з фальварка Калдукоўка, што на Лагойшчыне. Які гэта твор?  ( “Паўлінка”)
2. Якуб Колас героем свайго верша зрабіў нежывы прадмет. Пра што ён пісаў у наступных радках:

                               А ён, жэўжык-пястун

                               Гучным смехам дрыжыць?         (Ручай)
3. Назавіце галоўных герояў паэмы Янкі Купалы “Магіла льва”. (Машэка і Наталька)

4. Дзе Якуб Колас атрымаў пачатковую адукацыю? Хто яго вучыў?  (Дарэктар – хлопец, які 3 гады адвучыўся ў школе і якога наймалі як хатняга настаўніка)

Пытанні з капелюша

1. У капелюшы знаходзіцца здымак установы ў гонар Янкі Купалы, якая знаходзіцца ў Мінску. Што гэта за ўстанова?  (Музей Янкі Купалы)
2. У капелюшы знаходзіцца кніга, якая складзена з двух сусветна вядомых твораў Якуба Коласа. Што гэта за кніга? (“Новая зямля” і “Сымон-музыка”)

